R E L A C I O N PËR
PROJEKTLIGJIN “PËR DISA NDRYSHIME DHE SHTESA
NË LIGJIN NR.9632, DATË 30.10.2006, ‘PËR SISTEMIN E TAKSAVE VENDORE’, TË NDRYSHUAR”
I.    QËLLIMI  I  PROJEKT-LIGJIT  DHE  OBJEKTIVAT  QË SYNOHEN TË ARRIHEN
Projektligji “Për disa ndryshime dhe shtesa në ligjin nr.9632, datë 30.10.2006, “Për sistemin e taksave vendore”, të ndryshuar”, propozohet në bazë të neneve:
78, 83, pika 1, 113, pika 1, shkronja “ç”, 155 e 157, pika 3, të Kushtetutës.
Qëllimi i këtij ligji është bërja zero e tatimit të thjeshtuar mbi biznesin e vogël për 83820 tatimpagues në vend dhe ulja me 33% e normës së tatimit të thjeshtuar mbi fitimin e biznesit të vogël, për 15 830 tatimpagues. Kjo poltikë fiskale shkon në përfitim të rreth 99 650 tatimpaguesve në vend.
Projektligji përcakton tatimin e truallit, si pasuri e paluajtshme, i cili deri tani nuk ka qenë i taksuar.
Gjithashtu, në projektligj janë bërë ndryshime në kuadër të reformës së decentralizmit fiskal, duke ndryshuar edhe terminologjinë përkatëse.
II.      VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj është në përputhje me programin politik të qeverisë për uljen e taksave të biznesit të vogël, një premtim i mbajtur brenda një periudhe kohore
2- vjeçare. Nga data 1 janar 2014, biznesit të vogël iu përgjysmua tatimi mbi fitimin, në krahasim me biznesin e madh, që u bë në 7,5% nga 15 %. Nga
data 1 janar 2016, propozohet të thellohet kjo ulje , me një normë tatimi prej vetëm 5%, për rreth 15,830 biznese, ndërsa për gjithë bizneset e tjera, për 83
820 biznese, ky tatim bëhet zero.
Gjithashtu, ky projektligj bën edhe harmonizimin me ligjin “Për reformën administrativo-territoriale”. Përkrah kësaj reforme u nevojit ndërhyrja në ligjin që  po  propozohet  për  miratim,  si  një  instrument  për  rritjen  e  efiçencës
administrative, profesionale dhe teknike të qeverisjes vendore, nëpërmjet rritjes së të ardhurave, për të ofruar shërbime më të mira për qytetarët.
III.
ARGUMENTIMI
I
PROJEKTLIGJIT
LIDHUR
ME PËRPARËSITË, PROBLEMATIKAT, EFEKTET E PRITSHME
Projektligji reflekton programin e qeverisë për taksa të ulëta për biznesin e vogël, si dhe synon të rregullojë një sërë problematikash të hasura gjatë zbatimit në praktikë të aplikimit të taksave vendore, duke i dhënë një instrument ligjor pushtetit vendor në mbledhjen e të ardhurave nga taksat vendore.
Zerimi dhe ulja e taksës së biznesit të vogël
Nga  data  1  shtator  2015,  qeveria  ka  filluar  aksionin  ndaj  informalitetit. Rezultatet e muajve të parë të këtij aksioni janë domethëse dhe të rëndësishme për të bërë ndryshime thelbësore në taksimin e biznesit të vogël.
Regjistri i tatimpaguesve aktivë, nën administrimin e Drejtorisë së Përgjithshme  të  Tatimeve,  deri  më  datë  14.11.2015,  numëron, gjithsej, 138 986 tatimpagues. Nga këta, 99 650 janë tatimpagues të regjistruar për Tatimin e Thjeshtuar mbi Fitimin.
Nga 99 650 tatimpagues të regjistruar për Tatimin e Thjeshtuar mbi Fitimin, 15 830 tatimpagues janë të regjistruar për TVSH-në, ose që i takojnë brezit të xhiros 5-8 milionë lekë në vit, pjesa tjetër prej 83 820 tatimpaguesish, i përket brezit të xhiros 0-5 milionë lekë.
Shpërndarja, në përqindje, është 84% biznes i vogël, pa TVSh dhe
16% biznes i vogël me TVSh.
Nga 83 820 tatimpagues të brezit të xhiros 0-5 milionë lekë, 80 392
janë tatimpagues me status ligjor person fizik, që në pjesën më të madhe, janë të vetëpunësuar. Pjesa tjetër, prej 3 428 tatimpaguesish, janë me statuse juridike.
Nga të dhënat e analizuara për Tatimin e Thjeshtuar mbi Fitimin për vitin 2014, rezulton se nga 62 682 tatimpagues të regjistruar në atë vit, 55 519 ose 88.5% e totalit, të tyre i përkasin një brezi me xhiro 0-
2 milionë lekë në vit. Vlera e tatimit të arkëtuar prej tyre është 1
miliardë lekë.
Nga të gjithë të regjistruarit në Tatimin e Thjeshtuar mbi Fitimin, në vitin 2014, pra 62 682 tatimpagues, është arkëtuar një vlerë prej afro
1.3 miliardë lekë.
Bazuar në këto të dhëna, si dhe në vazhdimësinë e këtij aksioni, qeveria propozon riformatim të taksimit të bzinesit të vogël, me ulje thelbësore të taksave.
Aktualisht, mënyra e taksimit të biznesve në vend është e tillë:
•
Biznese me xhiro nga zero në 2 milionë lekë, paguajnë një tatim fiks prej
25 mijë lekë në vit;
•
Bizneset me qarkullim nga 2 deri në 5 milionë lekë në vit, paguajnë, një7.5% tatim të thjeshtuar mbi fitimin e BV
•
Bizneset me qarkullim nga 5 deri në 8 milionë lekë në vit paguajnë 7.5% tatim të thjeshtuar mbi fitimin e BV dhe janë subjekt i tatimit mbi vlerën e shtuar.
Propozimet e bëra në këtë ligj janë:
 Heqja e fashës bizneseve me qarkullim nga 0 në 2 milionë lekë, si përkufizim;
 Vendosja  e  një  pragu  taksimi  me  TVSh  dhe  tatim të  thjeshtuar  mbi fitimin e njëjtë, prej 5 milionë lekë në vit, sa edhe pragu i tatimit mbi vlerën e shtuar;
 Subjektet me xhiro nën 5 milionë lekë paguajnë 0 tatim të thjeshtuar mbi fitimin e biznesit të vogël;
 Subjektet me qarkullim nga 5 deri në 8 milionë lekë paguajnë 5% tatim të thjeshtuar mbi biznesin e vogël.
Ky propozim përbën realizim të plotë të programit të para dy viteve të qeverisë për taksa të ulëta për biznesin e vogël.
Përveç këtyre ndryshimeve, të gjitha bizneset me xhiro nga zero në 80 milionë lekë të vjetra do të vazhdojnë të deklarojnë kontributet e sigurimeve shoqërore dhe shëndetësore, sipas legjislacionit në fuqi.
Taksa e fjetjes në hotel
Projektligji propozon uljen e taksës së fjetjes në hotel nga 5% e çmimit të fjetjes në 1 euro ose 140 lekë për natë fjetje. Ky propozim është pjesë e paketës së
promovimit  të  turizimit  në  vend  dhe  synon  uljen  e  kostos  së  operatorëve turistikë.
Taksa mbi truallin
Aktualisht, në ligjin ekzistues, tatohet si pasuri e paluajtshme toka bujqësore dhe ndërtesa. Ndërsa pasuria e paluajtshme “truall” ka qenë e munguar në këtë sistem  taksimi,  prej  vitesh.Në  zbatim  të  rekomandimeve  të  FMN-së  dhe USAID-it, mbështetur në eksperiencat e vendeve të tjera, propozohet që edhe trualli të trajtohet si pasuri e paluajtshme, mbi të cilën zbatohet taksa e pasurisë.
IV.   VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është mbështetur në nenet: 78, 83, pika 1, 113, pika 1, shkronja “ç”,
155 e 157, pika 3, të Kushtetutës
V.    VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKT-AKTET NORMATIVE)
Projektligji nuk synon përafrimin me legjislacionin komunitar.
VI.   PËRMBLEDHJE   SHPJEGUESE   E   PËRMBAJTJES   SË PROJEKT-AKTIT
Neni 1, parashikon heqjen, kudo në përmbajtje të ligjit, të fjalëve “Komunë” dhe “Këshill i Komunës”. Ky propozim vjen në përputhje me ndryshimet si pasojë e reformës administrativo-territoriale të miratuar me ligjin nr. 115/2014 “Për ndarjen administrativo-territoriale të njësive të qeverisjes vendore në Republikën e Shqipërisë”. Me ndarjen e re administrative nuk kemi më klasifikimin e komunës si njësi administrative, por kemi vetëm bashkitë dhe qarqet. Për këtë arsye, me qëllim zbatimin me korrektësi dhe eleminimin e moszbatimit, si pasojë e interpretimeve të ligjit nr.9632/2006, propozohet heqja e fjalës “Komunë” dhe “Këshill i Komunës”.
Në nenin 2 jepet përkufizimi i truallit si një tokë jo bujqësore brenda vijave kufizuese të ndërtimit.
Neni 3, ka për qëllim zgjidhjen e mosmarrëveshjeve ndërmjet Bashkive dhe Komunave, që kanë të bëjnë me kompetencat e juridiksionit. Dipozita u riformulua, duke përcaktuar rastet e mosmarrëveshjeve ndërmjet Bashkive dhe organeve tatimore të pushtetit qendror.
Në  nenet  4,  10  dhe  13  propozohet  përfshirja,  në  taksën  e  pasurive  të paluajtshme, të taksës mbi trullin (jo hapësirë publike). Taksa mbi truallin propozohet  në  masat  5600  lekë/ha,  4200  lekë/ha,  2800  lekë/ha  dhe  1400 lekë/ha, sipas 4 kategorizimeve të bashkive.
Ky është një propozim që ka ardhur si rrjedhojë e shqetësimeve të ngritura nga administratorët vendorë, të cilët kanë propozuar taksimin e truallit (jo hapësirë publike)  që  përdoret  për  qëllime  biznesi  (për  të  depozituar  materiale  të ndryshme a makineri për shitje). Në shumicën e rasteve, ky truall mbulohet me shtresa  betoni ,  mbi  të  cilën  shpesh  ngrihen  dhe  fiksohen  objekte  të  llojit magazinë, zyrë apo kabinë roje. Një rast tipik janë dhe sheshet në terminalet e porteve.
Në nenin 5, 6 dhe 7 është përcaktuar një politike e re e taksimit të biznesit të vogël në vend. Propozohet që tatimpaguesit me qarkullim nga zero deri në 5 milionë lekë, të kenë tatim të thjeshtuar të fitimit të biznesit të vogël zero lekë, nga 25,000 lekë në vit që është për tatimpaguesit me qarkullimin nga 0 deri në 2 milionë lekë dhe 7,5% që është për tatimpaguesit me qarkullim nga 2 deri në 5 milionë lekë.
Ndërsa tatimpaguesit me qarkullim nga 5 deri në 8 milionë lekë të kenë normën e tatimit prej 5 për qind të fitimit neto nga 7,5% që është aktualisht.
Arsyeja  e  kësaj  mase  është  lehtësimi  i  barrës  tatimore  të  rreth  99  650 tatimpagues në vend, nga të cilët për 83 820 tatimpagues niveli i taksës bëhet zero, ndërsa për 15 830 të tjerë ulet norma e taksës me 33%.
Kjo lehtësi fiskale vjen në vijim të premtimit të qeverisë se aksioni ndaj informalitetit do të rezultojë në uljen e taksave. Ulja e taksave për biznesin e vogël është hapi i parë drejt mbajtjes së premtimit.
Nga aksioni ndaj informalitetit si rezultat i formalizimit të rreth 30 mijë bizneseve të rinj  në krahasim me pritshmërinë e vitit të ri. Është konsideruar se një pjesë e mirë e biznesit të vogël do të ndryshojë përgjegjësinë tatimore, duke kaluar nga deklarimi i qarkullimit 0 deri në 5 milionë lekë, në 5 milonë deri në 8 milionë lekë, si rezultat i rritjes së vetdeklarimit të qarkullimit. Kjo në reflektim
të politikës së re fiskale për vitin 2016, ku është parashikuar se për bizneset me qarkullim nga 5 deri në 8 milionë lekë u ulet norma e tatimit nga 7.5% në 5%.
Bazuar në të dhënat e vitit 2014, si vit i plotë fiskal kur janë bërë pagesat e të katër këstve të tatimit të thjeshtuar mbi fitimin e biznesit të vogël, rezulton se totali i kësaj takse të paguar është rreth 1,3 miliardë lekë dhe po kaq vlerësohet efekti negativ në të ardhurat e buxhetit të qeverisjes vendore, për vitin 2016.
Në nenin 8, të projektligjit është rishikuar masa e taksës së fjetjes në hotel.
Niveli i taksës së fjetjes në hotel propozohet të bëhet 140 lekë për person për netë qëndrimi. Aktualisht këto të ardhura derdhen 100% në buxhetin e Njësive të Qeverisjes vendore. Taksa e fjetjes në hotel përbën një ndër burimet e të ardhurave të veta të pushtetit vendor dhe destinimi i këtyre të ardhurave mbetet në politikat e zhvillimit të qeverisjes vendore. Të ardhurat e kësaj takse janë të vogla. Tabela më poshtë pasqyron të ardhurat përgjatë viteve nga kjo taksë.
000 lekë
	
	2011
	2012
	2013
	2014

	Taksa e fjetjes ne hotel
	121 811
	93 419
	78 246
	84 603


Detyrimi për taksën propozohet të llogaritet si shumëzim i nivelit të taksës së vendosur nga bashkia për natë qëndrimi me numrin e netëve të qëndrimit në hotel.
Duke qenë se aktualisht kjo taksë, në nivel mesatar, arrin rreth 280 lekë, me përgjysmimin e saj synohet rritja e deklarimit nga ana e hoteleve të numrit të personave që qëndrojnë në hotel, duke i dhënë kështu incentivë për rritjen e
deklarimeve të fjetjes në hotel. Kjo masë synon gjithashtu rritjen e të ardhurave të pushtetit vendor, pasi kjo taksë derdhet 100% në buxhetin e pushtetit vendor. Bazuar në të dhënat e Policisë së Shtetit mbi daljen e 3,672,591 shtetasve të huaj nga Shqipëria për vitin 2014 dhe duke supozuar se kanë qëndruar vetëm një natë në hotel, efekti në të ardhura pritet të rritet rreth 510 milionë lekë nga rreth 85 milionë lekë që mblidhen aktualisht nga kjo taksë.
Në nenin 9 të projekt-ligjit propozohet t’i nënshtrohen taksës së pasurisë edhe përdoruesit e pasurive të paluajtshme.
Konkretisht, neni 24 “Vërtetimi i pronësisë për efekt të detyrimit për pagimin e taksave” i lejon autoriteteve vendore të procedojnë me taksimin e pasurisë së paluajtshme edhe në rastin e mungesës së dokumentacionit të pronësisë.
Duke  qenë  se  Shqipëria  është  në  proces  të  regjistrimit  të  pasurive  të
paluajtshme, si të pasurive të vërtetuara, me dokumente pronësie apo edhe të pasurive, të cilat mund të jenë në proces rregjistrimi apo legalizimi, propozohet
që për efekte fiskale të taksohen edhe ato pasuri të paluajtshme, pronësia e të cilave nuk është e vërtetuar nga dokumentet e pronësisë.
Ky parashikim synon trajtimin e barabartë fiskal për të gjitha pasuritë e paluajtshme, pavarësisht vërtetimit me dokumente pronësie, duke taksuar edhe
ato  pasuri  të  paluajtshme  që  për  arsye  të  ndryshme  nuk  kanë  dokumente pronësie. Kjo dispozitë është një instrument ligjor shtesë për përmirësimin e të ardhurave të pushtetit vendor.
Nenet 11 dhe 12 parashikojnë detyrimin e përdoruesve të pasurive të paluajtshme, që në rast të mungesës së dokumentacionit që vërteton pronësinë e pasurisë, të vetëdeklarojnë sipërfaqen e pasurisë në përdorim. Në zbatim të nenit 24, të                             ligjit ekzistues, organet e pushtetit vendor kanë instrumentin ligjor për ngritjen e një komisioni për verifikimin e madhësisë së sipërfaqes së tatueshme.
Në  nenin  14  propozohet  saktësim  i  pagesës  së  taksës  së  ndikimit  në infrastrukturë  të  të  gjithë  atyre  investitorëve,  të  cilët  duhet  të  kthejnë  në gjendjen e mëparshme, infrastrukturën ku është kryer ndërtimi. Taksa e ndikimit në infrastrukturë i shërben pushtetit vendor për kryerjen e investimeve në ato hapësira publike ku infrastruktura ka pësuar dëmtime si pasojë e ndërtimeve të reja.  Propozimi  i  këtij  saktësimi  synon  nxitjen  e  subjekteve  ndërtuese  për kthimin në gjendjen e mëparshme të infrastrukturës ku kanë kryer ndërtimin, duke ndihmuar në këtë mënyrë edhe pushtetin vendor për kryerjen e të tilla investimeve vetë, duke kursyer kohë, burime njerëzore dhe kosto.
Në nenin 15, propozohen ndryshimet në anekset 1, 2 dhe 6 të cilat janë rishikuar për t’u harmonizuar me ligjin nr. 115/2014 “Për ndarjen administrativo- territoriale të njësive të qeverisjes vendore në Republikën e Shqipërisë”
VII.
INSTITUCIONET
DHE
ORGANET
QË
NGARKOHEN
PËR ZBATIMIN E KËTIJ AKTI
Për zbatimin e këtij projektligji, ngarkohet Ministria e Financave dhe organet e qeverisjes vendore.
VIII. PERSONAT  DHE  INSTITUCIONET  QË  KANË  KONTRIBUAR NË HARTIMIN E PROJEKT-AKTIT
Ky projektligj është hartuar nga Ministria e Financave.
IX.  RAPORTI
I
VLERËSIMIT
TË
TË
ARDHURAVE
DHE SHPENZIMEVE BUXHETORE
Me  propozimin  e  ndryshimeve  të  këtij  projektligji  parashikohet  efekt  në buxhetin e shtetit, , të detajuar si më poshtë:
-
Bazuar në të dhënat e Policisë së Shtetit, mbi daljen e 3 672 591 shtetasve të huaj nga Shqipëria, për vitin 2014, dhe duke supozuar se kanë qendruar vetëm një natë në hotel, efekti në të ardhura nga mirëadministrimi është rreth 510 milionë lekë, nga rreth 85 milionë lekë që mblidhen aktualisht nga kjo taksë.
-
Të ardhurat nga trualli janë 180 milionë lekë, bazuar në 50 mijë ha truall.
-
Të ardhurat minus nga zerimi dhe ulja e tatimit të thjeshtuar mbi biznesin e vogël, -1.3 miliardë lekë.
KËSHILLI I MINISTRAVE


